Նախագիծ

24.03.2011թ.

ՀԱՄԱՁԱՅՆԱԳԻՐ

Հայաստանի Հանրապետության կառավարության և Չինաստանի Ժողովրդական Հանրապետության կառավարության միջև 

առևտրատնտեսական համագործակցության մասին

Հայաստանի Հանրապետության կառավարությունը և Չինաստանի Ժողովրդական Հանրապետության կառավարությունը, այսուհետ` Պայմանավորվող Կողմեր,

երկու երկրների միջև բարեկամության և համագործակցության ամրապնդման, ու հավասարության և փոխշահավետության հիման վրա առևտրատնտեսական երկկողմ հարաբերությունների զարգացման նպատակով 

պայմանավորվեցին ներքոհիշյալի վերաբերյալ.

Հոդված 1

Պայմանավորվող Կողմերը, իրենց ազգային օրենսդրություններին  և ստանձնած միջազգային պարտավորություններին համաձայն կզարգացնեն, կուժեղացնեն և կդիվերսիֆիկացնեն տնտեսական փոխշահավետ համագործակցությունը փոխադարձ հետաքրքրություն ներկայացնող բոլոր ոլորտներում:

Հոդված 2

Պայմանավորվող Կողմերը միմյանց տրամադրում են առավել բարենպաստ ազգային ռեժիմ` երկու երկրների ներմուծվող և արտահանվող ապրանքների մաքսային հարկման, այլ հարկերի, մաքսային կարգավորման կանոնների, ինչպես նաև մաքսային արարողությունների իրագործման նկատմամբ:

Տվյալ դրույթը չի վերաբերում.

1. Այն արտոնություններին, որոնք Պայմանավորվող Կողմերից մեկը տրամադրել է կամ պետք է տրամադրի հարևան երկրներին` սահմանամերձ առևտրի զարգացման համար բարենպաստ պայմաններ ստեղծելու նպատակով:

2. Այն արտոնություններին, որոնք Պայմանավորվող Կողմերից մեկը տրամադրել է կամ պետք է տրամադրի այլ պետություններին մաքսային միությունների և ազատ առևտրի գոտիների անդամակցության պատճառով:

Հոդված 3

Պայմանավորվող Կողմերը յուրաքանչյուր երկրում գործող օրենսդրության շրջանակներում կնպաստեն երկու երկրների ընկերությունների, ձեռնարկությունների և կազմակերպությունների միջև տնտեսական համագործակցության տարբեր ձևերի զարգացմանը: 

Հոդված 4

Պայմանավորվող Կողմերի իրավասու մարմինները Պայմանավորվող Կողմերի պետությունների օրենսդրությանը համապատասխան կերպով կիրականացնեն տեղեկատվության փոխանակում տնտեսական և ներդրումային գործունեության իրականացման պայմանները կարգավորող օրենսդրության, ստանդարտացման, արտոնագրման, հավաստագրերի, կոնցեսիաների և թույլտվությունների տրամադրման պայմանների, մտավոր և արտադրական սեփականության, հեղինակային և դրա հետ կապված իրավունքների պաշտպանության, ինչպես նաև փոխադարձ հետաքրքրություն ներկայացնող այլ ոլորտներում:

Հոդված 5

1. Տնտեսական համագործակցության զարգացմանն օժանդակելու նպատակով Պայմանավորվող Կողմերը ստեղծում են տնտեսական համագործակցության հայ-չինական միջկառավարական հանձնաժողով, այսուհետ` Հանձնաժողով:

2. Հանձնաժողովի խնդիրներն են, մասնավորապես.


1) տնտեսական համագործակցության վիճակի գնահատման պարբերական իրականացումը,


2) տնտեսական համագործակցության զարգացումը սահմանափակող խնդիրների որոշումը և դրանց վերացման նպատակով համապատասխան միջոցների առաջարկումը,


3) տնտեսական համագործակցության հետագա զարգացմանն ուղղված առաջարկությունների նախապատրաստումը,


4) սույն Համաձայնագրի մեկնաբանմանը կամ կիրառմանն առնչվող վիճելի հարցերի քննարկումը:

3. Հանձնաժողովը կազմված է չինական և հայկական մասերից, որոնք գլխավորում են նախագահները: Առանձին հարցերի քննարկման համար Հանձնաժողովն իր իրավասությունների շրջանակներում կարող է ստեղծել աշխատանքային խմբեր:

4. Հանձնաժողովի նիստերը կանցկացվեն ըստ անհրաժեշտության, տարին մեկ անգամ` հերթականությամբ Հայաստանի Հանրապետությունում և Չինաստանի Ժողովրդական Հանրապետությունում: Նախագահներից յուրաքանչյուրի նախաձեռնությամբ կարող է գումարվել Հանձնաժողովի արտահերթ նիստ կամ կազմակերպվել նախագահների հանդիպում:  

Հոդված 6

Երկու երկրների միջև առևտրատնտեսական կապերի զարգացման նպատակով, Պայմանավորվող Կողմերը միմյանց կաջակցեն տոնավաճառների և ցուցահանդեսների, ինչպես նաև առևտրական պատվիրակությունների փոխայցելությունների կազմակերպման գործում:

Հոդված 7

Պայմանավորվող Կողմերը, իրենց ազգային օրենսդրությանը համապատասխան, աջակցում են իրենց տարածքում մյուս Պայմանավորվող Կողմի առևտրատնտեսական գործունեությամբ զբաղվող ընկերությունների, ձեռնարկությունների և կազմակերպությունների մշտական ներկայացուցչությունների բացմանը և ստեղծում են բոլոր անհրաժեշտ պայմանները նշված ներկայացուցչությունների նորմալ աշխատանքի համար:

Հոդված 8

Սույն Համաձայնագրի դրույթների մեկնաբանման կամ իրականացման հետ կապված բոլոր վեճերը կլուծվեն Պայմանավորվող Կողմերի միջև բանակցությունների և խորհրդատվությունների միջոցով:

Հոդված 9

Պայմանավորվող Կողմերի փոխադարձ համաձայնությամբ սույն Համաձայնագրում կարող են կատարվել փոփոխություններ և լրացումներ, որոնք կձևակերպվեն սույն Համաձայնագրի անբաժանելի մասը հանդիսացող առանձին Արձանագրություններով և ուժի մեջ կմտնեն սույն Համաձայնագրի 11-րդ Հոդվածով նախատեսված կարգով:

Հոդված 10

Սույն Համաձայնագրի ուժի մեջ մտնելու պահից դադարում է «ՀՀ կառավարության և ՉԺՀ կառավարության միջև առևտրատնտեսական համագործակցության մասին» 1992 թ. հունվարի 9-ին կնքված Համաձայնագրի գործողությունը:
Հոդված 11

1. Սույն Համաձայնագիրը  ուժի մեջ է մտնում Պայմանավորվող Կողմերի` դրա ուժի մեջ մտնելու համար անհրաժեշտ ներպետական ընթացակարգերի կատարման մասին դիվանագիտական ուղիներով վերջին ծանուցագրի ստացման օրվանից:

2. Սույն Համաձայնագիրը կնքվում է անորոշ ժամկետով:

3. Պայմանավորվող Կողմերից յուրաքանչյուրը կարող է դադարեցնել սույն Համաձայնագրի գործողությունը` այդպիսի մտադրության մասին գրավոր ծանուցելով մյուս Պայմանավորվող Կողմին: Այդ դեպքում սույն Համաձայնագիրը ուժը կկորցնի Պայմանավորվող Կողմերից մեկի` այդպիսի ծանուցագիր ստանալուց 6 ամիս անց:

Կնքված է ___________քաղաքում 201___ թ. .................. .......-ին, երկու բնօրինակով, յուրաքանչյուրը հայերեն, չիներեն և ռուսերեն լեզուներով, ընդ որում բոլոր տեքստերը հավասարազոր են:

Սույն Համաձայնագրի մեկնաբանման ժամանակ տարաձայնությունների առաջացման դեպքում նախապատվությունը կտրվի ռուսերեն լեզվով տեքստին:

	Հայաստանի Հանրապետության կառավարության կողմից
	
	Չինաստանի Ժողովրդական Հանրապետության կառավարության կողմից


